
題桐栢山黃先生菴門歌

吾有伭中極伭語。周遊八極無處吐。雲軿飄泛到凝陽。一見君兮在伭浦。知君本是孤雲客。擬話希夷生恍惚。無為大道本根源。要君親見求真物。其中有一分三五。本自無名號丹母。寒泉瀝瀝氣綿綿。上透崑崙還紫府。浮沉升降入中宮。四象五行齊見土。驅青龍。擒白虎。起祥風兮下甘露。鉛凝真汞結丹砂。一派火輪真為主。既修真。須堅確。能轉乾坤泛海岳。運行天地莫能知。變化鬼神應不覺。千朝煉就紫金身。乃致全神歸返朴。黃秀才。黃秀才。既修真。須且早。人間萬事何時了。貪名貪利愛金多。為他財色身衰老。我今勸子心悲切。君自思兮生猛烈。莫教大限到身來。又是隨流入生滅。畱此片言。用表其意。他日相逢。必與君決。莫退初心。善愛善愛。


題四明金鵞寺壁

方丈有門出不鑰。見箇山童露雙腳。問伊方丈何寥寥。道是虛空也不著。聞此語。何欣欣。主翁豈是尋常人。我來謁見不得見。渴心耿耿生埃塵。歸去也。波浩渺。路入蓬萊山杳杳。相思一上石樓時。雪晴海闊千峰曉。


鼎器歌〈此歌體與敲爻同出允誠鈔本，原集無〉

鼎器本是男女身。大藥原來精氣神。若會攢來歸一處。須用同心三箇人。三箇人。無他說。只要真師真口訣。指破陰陽三品丹。方可存心待明月。待明月。也莫遲。收拾身心且築基。劈開塵心拋業網。驅除五漏斬三尸。斬三尸。見鑄劍。煉己通靈知應驗。剛柔變化任施為。萬里驅妖如掣電。如掣電。劍方

